Монгол Улсын Их Хурлын 2011 оны хаврын ээлжит чуулганы Нийгмийн бодлого, боловсрол, соёл, шинжлэх ухааны  байнгын хорооны 2011 оны 06 дугаар сарын 22-ны өдөр (Лхагва гариг)-ийн хуралдаан 11.00 цагт Төрийн ордны “А” танхимд эхлэв. 
Байнгын хорооны дарга, Улсын Их Хурлын гишүүн Д.Очирбат ирц, хэлэлцэх асуудлын дарааллыг танилцуулж, хуралдааныг даргалав. 
Хуралдаанд ирвэл зохих 18 гишүүнээс 12 гишүүн ирж, 66.6 хувийн ирцтэй байв. 


Чөлөөтэй:  Д.Арвин, Д.Батбаяр, Л.Гүндалай, Д.Оюунхорол, Ө.Энхтүвшин

Өвчтэй:      Ц.Дашдорж
Иргэний эрүүл мэндийн даатгалын тухай хууль шинэчилсэн найруулга, Хууль хүчингүй болсонд тооцох тухай,  Эрүүл мэндийн тухай хуульд өөрчлөлт оруулах тухай, Нийгмийн даатгалын тухай хуульд өөрчлөлт оруулах тухай хуулийн төслүүд, Тогтоолын хавсралтад нэмэлт, өөрчлөлт оруулах тухай хуулийн төслүүд, Нийгмийн халамжийн тухай хуулийн шинэчилсэн найруулгын  төсөл, Ахмад настны нийгмийн хамгааллын тухай хуульд нэмэлт, өөрчлөлт оруулах тухай, Хөгжлийн бэрхшээлтэй иргэний  нийгмийн хамгааллын тухай хуульд нэмэлт, өөрчлөлт оруулах тухай, Монгол Улсын баатар, Хөдөлмөрийн баатар, Ардын болон гавьяат цолтон ахмад настанд төрөөс олгох нэмэгдлийн тухай хуульд нэмэлт, өөрчлөлт оруулах тухай хуулийн төслүүд,  Нийгмийн даатгалын сангаас олгох тэтгэвэр, тэтгэмжийн тухай хууль, Нийгмийн даатгалын хуулийг хэрэглэх журмын тухай хуульд нэмэлт оруулах тухай  хуулийн төслүүдийг хэлэлцэх байсан боловч  Улсын Их Хурлын гишүүн Л.Гантөмөр, Нийгмийн халамжийн тухай хуулийн шинэчилсэн найруулгын төслийн анхны хэлэлцүүлгээс Улсын Их Хурал дахь Ардчилсан намын бүлэг, Улсын Их Хурлын гишүүн Д.Дондог, Нийгмийн даатгалын сангаас олгох тэтгэвэр, тэтгэмжийн тухай хуулийг Улсын Их Хурал дахь Ардын намын бүлэг дээр ярих шаардлагатай тул завсарлага авч байгаа тухайгаа тус тус  мэдэгдэв. 

Хэлэлцэх  асуудлуудтай холбогдуулан  Улсын Их Хурлын гишүүн С.Эрдэнэ, Д.Дондог, Ц.Даваасүрэн нар санал хэлэв.  

Улсын Их Хурлын гишүүн З.Энхболд Тамхины хяналтын тухай хуульд нэмэлт, өөрчлөлт  оруулах тухай хуулийн төслийг хэлэлцье гэсэн горимын санал гаргаж, уг хуулийн төслийн ажлын хэсгийн ахлагч, Улсын Их Хурлын гишүүн А.Тлейхан санал хэлэв.

Д.Очирбат: Улсын Их Хурлын гишүүн З.Энхболдын гаргасан, Тамхины  хяналтын тухай хуульд нэмэлт, өөрчлөлт оруулах тухай хуулийг өнөөдрийн Байнгын хорооны хурлаар хэлэлцэх нь зүйтэй гэсэн  саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдсэнгүй.

Хуралдаан 11 цаг 30 минутад өндөрлөв. 

НИЙГМИЙН БОДЛОГО, БОЛОВСРОЛ,

Д.ЦЭНДСҮРЭН
НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ

     БАЙНГЫН ХОРООНЫ 2011 ОНЫ 06 ДУГААР САРЫН 22-НЫ

          ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Д.Очирбат: Гишүүдийн энэ өдрийн амар амгаланг айлтгая. Өнөөдрийн Байнгын хорооны хуралдаанд ирвэл зохих гишүүдээс  ирц 55,5 хувьтай байгаа учраас хуралдаанаа эхлүүлье. Өнөөдрийн Байнгын хорооны хуралдаанаар хэлэлцүүлэх З асуудал байгаа.  Үндсэн хоёр асуудал, бусад гэдэг асуудал дээр  Нийгмийн даатгалын сангаас олгох тэтгэвэр, тэтгэмжийн тухай хуулийг, Нийгмийн даатгалын тухай хуулиудыг хэрэглэх журмын  тухай хуулийг оруулж  ирээд, ингээд З асуудлыг хэлэлцэхээр болж байгаа. Хэлэлцэх асуудлаа та бүхэнд танилцуулъя. 
Нэгд,  Иргэний эрүүл мэндийн даатгалын тухай хууль шинэчилсэн найруулга, Хууль хүчингүй болсонд тооцох тухай,  Эрүүл мэндийн тухай хуульд өөрчлөлт оруулах тухай, Нийгмийн даатгалын тухай хуульд өөрчлөлт оруулах тухай хуулийн төслүүд, Тогтоолын хавсралтад нэмэлт, өөрчлөлт оруулах тухай хуулийн төслүүд, Хоёр дахь асуудал, Нийгмийн халамжийн тухай хуулийн шинэчилсэн найруулгын  төсөл, Ахмад настны нийгмийн хамгааллын тухай хуульд нэмэлт, өөрчлөлт оруулах тухай, Хөгжлийн бэрхшээлтэй иргэний  нийгмийн хамгааллын тухай хуульд нэмэлт, өөрчлөлт оруулах тухай, Монгол Улсын баатар, Хөдөлмөрийн баатар, Ардын болон гавьяат цолтон ахмад настанд төрөөс олгох нэмэгдлийн тухай хуульд нэмэлт, өөрчлөлт оруулах тухай хуулийн төслүүд, Гурав дахь асуудал,  Нийгмийн даатгалын сангаас олгох тэтгэвэр, тэтгэмжийн тухай хууль, Нийгмийн даатгалын хуулийг хэрэглэх журмын тухай хуульд нэмэлт оруулах тухай гэсэн эдгээр  хэлэлцэх асуудалтай холбогдуулан санал хэлэх гишүүд гараа өргөнө үү. 

0: Ардчилсан намын бүлэг Нийгмийн халамжийн тухай хуулийн шинэчилсэн найруулгын төслийн анхны хэлэлцүүлгээс завсарлага авч байна. Ардчилсан намын бүлгийн ажлын хэсгийг Эрдэнэ гишүүн ахалж байгаа. Тэгээд ажлын хэсэг дээр  дахиад боловсруулах, ажиллах, ярих шаардлага байна.

Д.Очирбат: Нийгмийн халамжийн хуулийг ер нь болчихсон гэж ойлгоод байсан чинь, одоо яагаад бас болохоо байчихав? 

С.Эрдэнэ: Нийгмийн халамжийн хууль дээр  Байнгын хорооноос гаргасан ажлын хэсгийг Дондог гишүүн ахалж байгаа. Бид нар ажиллаагүй биш ажиллаж байгаа, ярьж байгаа. Зарчмын зөрүүтэй саналын асуудал дээр бид тохиролцоонд хараахан хүрч амжаагүй байгаа. Жишээлбэл, зорилтот бүлгийг тодорхойлох асуудал тодорхойгүй байна.  Дээр нь  Зорилтот бүлэгт байгаа хөдөлмөрийн насны хөдөлмөрийн чадвартай иргэдийг халамжид хамруулах эсэх асуудлаар тохиролцоонд хүрч чадаагүй байна гээд, ингээд яриад байвал хэд хэдэн үндэслэлүүд байгаа юм. Энэ асуудал дээр ажлын хэсэг дээр тохиролцоонд хүрч байж энэ хуулийг явуулах эсэх тухай ярихгүй бол бүлэг дээр бол үндсэндээ энэ зорилтот бүлгийг  тодорхойлох болон бусад зарим асуудлаар зайлшгүй тодруул гэсэн ийм үүргийг ажлын хэсэгт өгсөн. Тийм учраас энэ хууль дээр цаашаа хэлэлцээд явах боломжгүй гэж үзэж байна.
Д.Очирбат: Нийгмийн халамжийн тухай хуультай холбогдуулаад олон улсын байгууллагаас тусламж дэмжлэг, хоцорч байгаа асуудал үүсээд байгаа  юм билээ. Сайдын танилцуулсан.  

С.Эрдэнэ: Энэ хуулийн тэр зорилтот бүлгийг тодорхойлох асуудлыг  сонгууль руу чиглэсэн улс төрийн зорилготой гэж харж байгаа юм. Шулуухан хэлэхэд. Аргачлалаа зөв болгохгүй бол, өнөөдөр энэ асуудал дээр бид нар нухацтай хандахгүй бол зөвхөн энэ нийгмийн халамжийн хууль батлагдсанаар, тэр олон улсын зээл тусламжаас гадна,  96-100 гаруй тэрбум төгрөгийн нэмэлт төсөв шаардлагатай болж байна. Энэ мөнгө өнөөдөр доод, дунд шатны жинхэнэ Ардын нам гэдэг юм уу? би намыг нь нэрлээд яахав? Одоо өнөөдөр аль нам жишээ нь анхан, дунд шатандаа давамгайлж байгаа билээ?  Яг энэ дарга нарын эрх мэдэлд очиж байгаа. Тодорхойлох эрх нь ч тэд нарт очиж байгаа. Ийм нөхцөл байдалд өнөөдөр энэ асуудлыг бид нар аргачлалаа ярьж, энэ юмнуудаа бид нар маш зөв ярьж, тодорхойлж явахгүй бол аль нэг намд үйлчлэх хэмжээний хууль бид нар гаргаж болохгүй л гэж харж байгаа юм.

Д.Очирбат: Ажлын хэсгийг ахалж байсан Дондог гишүүний саналыг сонсоё.

С.Эрдэнэ: Ер нь энэ хууль дээр улс  төржиж болохгүй ээ. Зорилтот бүлэг дээр, орлого орлуулан тооцох аргачлал дээр байна. 
Д.Дондог: Өглөөний мэнд хүргэе. Энэ Халамжийн хуулийн ажлын хэсэг долоо хоног болгон цуглаад яриад, ажиллаж байгаа. Гишүүд бол зарим нь орж гараад ажиллаж байна. Эрдэнэ гишүүн бол өөрийнхөө бүлэг дээр яриад, чиглэл юмаа ярина гэсэн. Одоо бараг ярьчихсан юм шиг байна, тийм ээ.

Би бол ийм л байр суурьтай байгаа. Үүнийг улс төржүүлэхгүйгээр, энэ чинь дандаа нийгмийн эмзэг хэсэгт л очих мөнгө шүү дээ. Тэгэхээр зэрэг ерөөсөө тэр болохгүй байгаа юмаа ажлын хэсэг дээр хагалаад ярья л гээд байгаа юм. Тэгэхээр ажлын хэсэг дээр оролцохгүй байгаа учраас ярьж болохгүй байгаад байгаа юм. Тэндээ яриад, юу болохгүй байна вэ гэдгийг сонсоод, тэгээд түүнийгээ харилцан ойлголцоод, үнэхээр болохгүй байвал хасаад, болж байвал тохиролцоод, ингээд явъя гэдэг саналыг тавиад л байгаа. Огт ярихгүй болохоор урагшаа явахгүй байна, нэгдүгээрт.

Хоёрдугаарт, 2012 оны сонгуультай холбож ойлгоод байгаа бол  2012 оны сонгууль өнгөрөөд хэрэглэхээр  тийм хугацаа заагаад хийчихье гэсэн санал надад л байж байгаа, зарим гишүүд бас гаргаж л байна билээ. Хэрвээ наана нь улс төр тэгж харагдаад байгаа бол гэж. 

Гуравдугаарт нь, энэ олон улсын байгууллагын  санхүүжилт, тэр нь  7 сарын 1 гэвэл, бусад байгууллагуудын   төсөвт тус дэм болдог дэмжлэгүүд, санхүүжилтүүд байхгүй шүү гэсэн юм хэлж байна билээ, Очирбат даргад ч бас хэлсэн байх. Ийм ийм нөхцөлүүд байгаа. Хэдүүлээ цуглаад, уг нь ажиллаад, болох юмаа яриад, болохгүйгээ ойлголцолцоод, хасвал хамаа алга, хасах юман дээрээ тохиролцоод явдаг шүү дээ. Энэ чинь дандаа нийгмийн эмзэг хэсгийн юм учраас нэг их улс төр ороод байх юм байхгүй.

Хоёрдугаарт, тун болохгүй бол  2012  оны сонгуулиас хойш хэрэглэхээр хугацаагий нь заагаад, тэр нэмэгдэж байгаа мөнгөн дүн нь нэгэнтээ эмзэг хэсгээ олж өгч чадаж байвал жаахан нэмэгдээд олгоход болохгүй юм байхгүй байх гэж ингэж бодож байгаа. Нэлээн юм хасч орж ирсэн. Түүнийг Эрдэнэ гишүүн бид хоёр санал нэгтэйгээр буцаагаад оруулъя гээд л явж байгаа. Тэр хүрсэн үр дүн, түвшингээс нь бууруулах шаардлага байхгүй, эмзэг хэсэгт олгож байгаа мөнгийг гэсэн ийм л саналуудтай явж байгаа.

7 сарын 1 гээд гаргачихвал, олон улсын байгууллагын санхүүжилт нь тасрахгүй, цаашдаа тэр бусад  Төсвийн байнгын хороо болон Засгийн газар яамтай холбоотой бүх юман дээр нь сонин байр суурийн юм илэрхийлж байна билээ, уулзахад. Цаашаа бүх юманд хандахгүй шүү гэсэн юм илэрхийлж байсан. Түүнд нь нөлөөлчих вий гэж бодож байна.

С.Эрдэнэ: Зорилтот бүлгийн асуудал, өнөөдөр нийгмийн халамжийн юм бол Монголд багадаагүй шүү дээ, халамж бол багадаагүй. Ер нь өнөөдөр хүн болгон, иргэн бүрт халамж, мөнгө би бол хангалттай байгаа гэж бодож байна. Тэгээд өнөөдрийн энэ халамжид зарцуулж байгаа хөрөнгө чинь дахиад  100-аад тэрбумаар нэмэгдэх гээд байгаа юм. Энэ зарцуулалтын зориулалт юмнууд нь тодорхойгүй, нэгдүгээрт.
Хоёрдугаарт, зорилтот бүлгээ бид нар тодорхойлж чадахгүй л байгаа шүү дээ. Үндсэндээ Дондог гишүүн бид хоёр Филиппин явсан.  Филиппин чинь манайхтай харьцуулахааргүй юм билээ.  Тэр тодорхойлж байгаа аргачлал нь ч гэсэн инээдтэй, сүрлэн дээвэр, төмөр дээвэртэй тийм байдлаар тодорхойлдог. Сүрлэн дээвэртэй бол ядуу. Төмөр дээвэртэй бол арай гайгүй. Капитал дээвэртэй бол баян ч гэх шиг сонин тодорхойлдог. Тийм аргачлалаар.  Бид нар Монголд яаж тодорхойлох вэ?  Ийм ийм юмнуудтай байгаа учраас. Зорилтот бүлгээ тодорхойлохдоо манайд жишээ нь өнөөдөр бэлэнчлэх сэтгэлгээ бүр тэнгэрт гарчихсан. Өнөөдөр ажил хийх сонирхолтой хүн алга байна. сар бүрийн 21 мянгаа аваад, архидаад. Сая би гэр хорооллоор явж уулзалт хийсэн. Хавтгай гомдол. Ялангуяа эмэгтэйчүүд. Та нар энэ 21 мянгыг болиод өгөөч ээ. Наадахынхаа оронд нэг цэцэрлэг бариад өгөөч. Би үндэслэлээ л ярьж байна шүү дээ. Би халамжийнхаа үндэслэлийг яриад байна. Тэгээд дээр нь дахиад  100-аад тэр бум төгрөг яаж, юунд өгөх гээд байгаа юм бэ? 

Тэгээд бид нарын хуулийн төсөлд явж байгаа. Зорилтот бүлэг гээд тухайн нэн ядуу гэсэн ангилалд орсон өрхөд халамжийн тэтгэмж олгоно гэж байгаа. Дахиад тэр дотор хөдөлмөрийн чадвартай, хөдөлмөрийн насны өчнөөн хүн тэр өрх гэдэг юманд ороод явчих гээд байгаа юм. Ажил хийх ямар ч чадваргүй. Бид нар саналаа өгсөн. Би Дондог гишүүнд саналаа өгсөн. Тэгсэн ганцхан тэр өрх гэдгийг үлдээгээд бусдыг нь авсан байна билээ. Тэгээд бид нар хэлсэн шүү дээ. Энэ болохгүй, наад хуулийн агуулга нь болохгүй байна гээд.  
Ц.Даваасүрэн:  Эрдэнэ гишүүний хэлээд байгаа жишээлбэл, халамжийн хэмжээ өсөх гээд байгааг бид нар бас анхаарах ёстой шүү, одоо арай дэндээд байна. Тэгэхдээ би хавтгайруулсан халамжаас татгалзаж байж, энэ сонгуулийн өмнө энэ хуульд шилжиж орохгүй бол бас л нөгөө баахан амладаг. Тэгээд олж ирсэн хэдэн төгрөгөө 4 жил дахиад цацдаг. Тэгээд нөгөө дэх нь ходоодоор ороод, байгальдаа шингээд, нэг бол хувцас болж гандаад  Эрээн хөгжөөд байна шүү дээ. Тэгэхээр үүнийг бид нар нэгдсэн бодлогын хүрээнд энэ намууд хоорондоо ярьж байгаад тэр зорилтот бүлгээ шийдчих хэрэгтэй. Тэр зорилтот ядуу гээд байгаа хүнээ тодорхойлж чадахгүй байгаа бол тодорхойлдгууд нь яваад тодорхойлоод ирье.  Та хоёр яваад чадахгүй байгаа бол бид нар яваад тодорхойлчихоод ирье. Вьетнам улсууд сайн тодорхойлдог юм билээ. Алтай гишүүн бол нэлээн олон орноор явсан, бас мэдэж байгаа. Та нар тэр олж чадахгүй байгаа бол бид нар олоод ирж болно шүү.

Энэ дээр   бид айхтар улс төржөөд яахав ээ. Доод шатанд гээд байгаа нь улс төрийн албан хаагчдыг хэлээд байгаа юм биш, нөгөө багийн дарга нарыгаа хэлээд байна уу? аль эсхүл? 

С.Эрдэнэ: Баг, хороо, сум

Ц.Даваасүрэн: Тэд нарыг хэлээд байна уу? Тэр тэрийг бид  тэгж бодож болохгүй ээ. 

С.Эрдэнэ: Өнөөдөр нийслэлд 1300 хэсгийн ахлагч гаргаж ирчихсэн. Энэ нөхөр өөрөө өчигдөр NTV телевизээр, манай нам та нарыг  140 мянган төгрөгийн цалинтай болгосон гэж ярьж байгаа юм. 

Д.Очирбат: Чи ойлгоогүй байна, сайн үзээгүй байна.

С.Эрдэнэ: Чингэлтэй дүүргийн хэсгийн ахлагч нарыг аваачсан.

Ц.Даваасүрэн: Та хоёроос болж, ард түмэн хохирч болохгүй шүү. 

С.Эрдэнэ: Хууль бус, төрийн ямар ч анхны бүтцэд байхгүй. 

Ц.Даваасүрэн: Би дуусгая.  Энэ дээр улс төржих талаас нь харахгүй байх.  Эцсийн дүндээ эдийн засаг хохирч байгаа, ард түмэн хохирч байгаа шүү, ийм зүйлээс болоод. Тийм учраас зорилтот бүлэг тодорхойл гээд Дэлхийн банкны хэлээд, бодлогын матист оруулаад байгаа юмыг чинь бид нар хүлээж авчихаад, тэр гадны  санхүүгийн хамтын ажиллагаагаа бас аваад явах нь зүйтэй.  Энэ улс төрийнхөө байдлаас болж, энэ халамжийн үйлчилгээг сулруулж байгаагаа болих хэрэгтэй. Тэгэхгүй бол наадах  2012 оны сонгууль чинь дахиад л энэ  2008 оны сонгууль шиг юм болоод баахан мөнгө амлаад, баахан хавтгайрсан халамжийн юм болоод. Тэгээд халамжийнхаа системээр баахан юм хийчихнэ. Тийм учраас зорилтот бүлэг гэдгийг хэдүүлээд яриад шийдье л дээ. Ажлын хэсэг сайн ажиллаач дээ.
Тэгэхгүй бол та ч гэсэн бас тэгж улс төржсөн болоод яах юм бэ? Хэрэггүй шүү дээ, Байнгын хорооны дарга, зурагтаар тэгээд хэлчихсэн бол тэр чинь тэгээд энэ хуулийг гацаанд оруулах гэж байна шүү дээ.

С.Эрдэнэ: Би бичлэг хийгээд авчихсан, байж байгаа. Авчирч үзүүлж болно.

Д.Очирбат: Энэ Халамжийн хууль дээр Ардчилсан нам завсарлага авч байгаа юм байна. Энэ завсарлага яг үнэнийг хэлэхэд хэрээс хэтэрч байна шүү дээ, Эрдэнэ гишүүн ээ.  Хөдөлмөр эрхлэлтийн хуулийг 5 удаа, Халамжийн хуулийг  6 удаа. Зурагтаар ярих асуудал тэр өөрөө.  Тэр миний ярих асуудал өөр. Та түүнийгээ өөр газар, өөр түвшинд тавь.  
Халамжийн хуулиа гаргах тал дээрээ яръя. 

Хэнд ч зурагтаар ярих эрх нь байдаг.  Хэнд ч асуудал нь байдаг. Халамжийн хуулиа явуул.  Энэ улсын ажил явахгүй байна. 
Ц.Даваасүрэн: Иймэрхүү зүйлээс болж энэ хууль гацаж болохгүй. 

А.Тлейхан: Эрдэнэ, Очирбат гишүүн ээ. Маргаанаа зогсооё. Хурлаа хийе. 

Д.Очирбат: Улс төржөөд энэ асуудал хурлаа хийж чадахгүй, халамжийнхаа хуулийг гаргаж чадахгүй.  Халамжийнхаа хуулийг гарга. Ганц хүнээс шалтгаалж, халамжийн хууль хоцордог. 5 удаа хууль орохгүй, завсарлага авдаг юу юм бэ? чи. 

Би хурлаа хийе. 

Халамжийн хуулийг гаргамаар байгаа юм. Яагаад гэвэл Засгийн газарт хийгдэж байгаа зөндөө олон ажлууд байна. Халамжийн хууль дээр өөрөө тэр зорилтот бүлгийг тодорхойлох, орлогыг орлуулан тооцох аргачлал гээд маш олон шинэлэг зүйл, олон асуудлууд орж ирсэн юм билээ. Халамжийн хуулийн ажлын хэсэг хуралдахгүй, Халамжийн хуулийн танилцуулгыг хийх гэхээр гишүүд нь  өөрсдөө ирэхгүй. Байнгын хорооны хурал дээр орж ирэхээр, энэ дээр нь дандаа завсарлага авдаг. Халамжийн хууль 6 дахь удаагаа завсарлага авч байна. Энэ чинь ард түмнийхээ төлөө Засгийн хийх ёстой ажлыг хийх ёстой. 

Тийм учраас ажлын хэсэг дээрээ үүнийгээ дахиж ярилцаад,  санал зөрөөд байгаа асуудлаар ярилцаад дахиж оруулж ирэх шаардлагатай. 7 сарын 1-нээс өмнө олон улсын Валютын сан, Азийн хөгжлийн банк, хэрэгжүүлсэн хөтөлбөр нь явж байгаа. Хэрэв өнөөдөр Халамжийн хууль хаврын чуулганаар хэлэлцэгдэж, батлагдаж чадахгүй бол  энэ чинь дахиад  40 сая долларын  оруулж ирж байгаа тусламж, дэмжлэг хоцрох гээд байгааг яамныхан яриад байна. Тийм учраас ажлын хэсгийнхэн энэ талаар  анхаарч, оруулж ирэх хэрэгтэй.
Дараагийн асуудал.

З.Энхболд: Өнөөдрийн Байнгын хорооны хэлэлцэх асуудалд Тамхины хяналтын тухай хуулийн нэмэлт, өөрчлөлтийг хэлэлцэх хэрэгтэй байна. Өнөөдөр хэлэлцэхгүй бол намар шилжинэ. Намар шилжихээр энэ гарахгүй гэсэн үг. Энэ хууль их зовлонтой явж байгаа юм.  2010 оны 7 сарын 20-ны өдөр Нямдорж, Ламбаа сайд нар Тамхины хяналтын тухай хуулийн үзэл баримтлал баталсан байгаа. Тэгээд  10 сарын 25-нд өргөн баригдсан. Өнөөдрийг хүртэл анхдугаар хэлэлцүүлгээ хийхгүй байгаа.  Хэлэлцэх эсэхийг шийдсэн. Тэгээд яагаад хойшлоод байгааг би асуух гэсэн юм.  Өөр шалтгаан байхгүй бол яг одоо хэлэлцүүлэгтээ ороод явъя.

Эрх ашиг нь хохирч байгаа улсууд  байгаа, энэ хууль гарсаар. Тамхи үйлдвэрлэгчид байна. Баар, рестораныхан байна. Түүнээс болоод энэ хуулийг гаргахгүй байгаа бол түүнийгээ шулуухан хэлэх хэрэгтэй байна, Байнгын хороо. Тийм юм байхгүй бол яг одоо ингээд хэлэлцээд л явъя. Маш товчхон хууль байгаа. Тамхи татаж болдоггүй цэгүүдийн тоог нэмж байгаа. Реклам, зар сурталчилгааг хориглож байгаа. Маш цөөхөн зүйлтэй. Би гишүүдийг санал хураагаад, хэлэлцүүлэгт оруулахыг дэмжиж өгөөч гэж хүсч байна.
Д.Очирбат: Бусад гэдэг дээр нэмж оруулах саналтай байгаа юм байна. Өнөөдрийн нэмж  оруулах талаар санал хэлж болно. Тэгэхдээ үүнийг оруулж ирэх боломжтой юу? боломжгүй юу гэдгийг энэ хуулийн ажлын хэсгийн ахлагчаас сонсоё. Тлейхан гишүүн хариулт өгье. Боломжтой гэвэл оруулж болно. 

А.Тлейхан: Тамхины хяналтын тухай хуулийн ажлын хэсгийг би ахалж байгаа юм. Энэ хуулийн талаар, гол үзэл баримтлал олон улсын конвенцид нэгдсэн учраас үүнийгээ гаргах юм гэдэг ийм үзэл баримтлал байгаа юм билээ. Тэгэхдээ олон улсын конвенцид манай улс ороод, түүний дараагаар тэр олон улсын конвенцийн хуулийг шинэчлэн гаргасан байна. Харамсалтай нь тэр хууль нь өнөөдрийг хүртэл олигтой хэрэгжихгүй байгаа юм. Хуульдаа байгаа биш, хэрэгжилтэндээ байгаа гэж хэлэлцэх явцдаа нэлээн ярилцсан. Үүнийг бид нар чухам юунаас болоод байна вэ гэдэг талаар судалгаа хийлгэх гэж, Их Хурлын дэргэдэх Судалгааны хэсэгт саналаа тавьсан байгаа. Судалгаа хийгдэж байгаа. Урьдчилсан байдлаар дүн гарсан, эцэслэн гараагүй байгаа.  Тэгэхээр энэ судалгааг гаргаж байж, үндэслэлийг гаргаж байж энэ хуулийг хэлэлцэхгүй бол сэтгэлийн хөдлөлөөр юм хийдэг. Хамгийн гол нь хэрэгжүүлэх механизм нь биш байна билээ.  Хэрэгжүүлэх механзм тодорхой юм байхгүй, арга хэмжээ авна гэдэг, чухам хэн нь арга хэмжээ авах гээд байгаа юм бэ? торгох гэдэг, хэн торгох гээд байгаа юм бэ? хяналтын газар юм уу? тухайн байгууллага юм уу? цагдаа юм уу? тийм учраас хэрэгжүүлэх механизм дээрээ байгаа юм байна гэж үзэж байгаа. Энэ хууль хэлэлцэгдэнэ. Хүлээгдэж байгаа. Тийм учраас үүнийг өнөөдөртөө хэлэлцэх боломжгүй. Ажлын хэсэг хуралдаж чадаагүй. Судалгааны байгууллагын дүн гараагүй байгаа учраас энэ хойшилж байгаа. Түүнээс өөр ямар нэгэн шалтгаан энд байхгүй гэдгийг хэлье.

З.Энхболд: Энэ чуулганаар гаргах юм уу? гаргахгүй юм уу? 

А.Тлейхан: Түүнийг би мэдэхгүй. Энэ бол чуулганы хэлэлцэх төлөвлөгөөнд байхгүй байгаа.

З.Энхболд: Байлгүй яахав дээ, байгаад хоцроод, хоёр чуулган дамжиж байна.  

А.Тлейхан:  Та чуулганы батлагдсан төлөвлөгөөг үзээрэй. Тэнд Тамхины хяналтын хуулийг хэлэлцэнэ гэсэн юм төлөвлөгөөнд байхгүй. Төлөвлөгөөнд байгаа хуулиудыг хэлэлцэхгүй байж, байхгүй  хуулийг хэлэлцэх нь илүү байгаа. Бэлтгэлээ сайн хангах хэрэгтэй.

З.Энхболд: Энэ хуулийг гаргахгүй байх зорилготой хүнээр ажлын хэсгийн дарга тавьсан юм чинь яаж хэлэлцэх юм бэ? саналаа хураагаад үз л дээ.

А.Тлейхан: энэ хуулийг гаргахгүй байх ямар ч сонирхол алга. Гаргахын төлөө л байгаа.

Д.Очирбат: Байнгын хороо ажлын хэсэг энэ хуулийг гаргах дээр санал нэг байгаа. Саяхан урд хөршид хүртэл Тамхины хуулийг гаргасан байгаа. Ажлын хэсгийн ахлагчийн хэлсэн зарим нэг судалгаа гарах асуудлууд байгаа учраас, ажлын хэсгийн ахлагч өөрөө санаачилга оруулж байгаа, энэ дээр хэлэлцэх боломж байхгүй гэж.

З.Энхболд: Санал хураагаад үз л дээ.

Д.Очирбат: Ажлын хэсгийн ахлагч нь өөрөө, одоо өнөөдөр хэлэлцэх боломж байхгүй ээ.

З.Энхболд: Ажлаа хийдэггүй ажлын хэсгийг соливол болно.

Д.Очирбат: Өнөөдөр хэлэлцэх боломж байхгүй.

З.Энхболд: Өөрөө санал хураалгах үүрэгтэй шүү дээ. Би Улсын Их Хурлын гишүүн санал гаргаж байна. Өөрөө санал хураалгах үүрэгтэй шүү дээ. Саналаа хураалгаад үзэхгүй юу. Хэрэв санал хураахгүй бол дэг зөрчинө шүү. 

Д.Очирбат:  Өөр саналтай гишүүд байна уу? хэлэлцэж байгаа асуудалтай холбогдуулаад. 

С.Эрдэнэ: Ний нуугүй хэлэхэд өнөөдөр Тамхины эсрэг хуулийн асуудлыг хэлэлцэх болохоор явж байгаа юм.  Халамжийг болохоор улс төрийн сонирхлын үүднээс батлах гэж зүтгээд байдаг, тамхийг болохоор улс төрийн зорилгоор бас хойш нь тавиад байдаг. Тамхины эсрэг хууль чинь үнэндээ ард түмэнд хэрэгтэй, ард түмний эрүүл мэндийн төлөө л хууль шүү дээ. Тамхинаас болж хичнээн олон хүн амь насаа алдаж байна. Тамхинаас болж өчнөөн олон хүн эрүүл мэндээрээ хохирч байна. Одоо ялангуяа сүүлийн үед бага насны, 10 жилийн хүүхдүүд, эмэгтэйчүүд тамхинд маш их орж байгаа, эрчүүдээсээ илүү тамхинд орж байна. Ийм байхад өнөөдөр үл тоож байгаа мөртлөө хөдөлмөрийн чадвартай, хөдөлмөрийн насны хүмүүсийг бэлэнчлэх сэтгэлгээнд сургах Халамжийн хуулийг болохоор баталъя гэж зүтгээд, хүн загнаад суугаад байх юм. Би үүнийг одоо үнэхээр ойлгохгүй байна. Тэгээд энэ хоёр хууль аль нь ард түмэнд хэрэгтэй юм бэ? Бас бодох хэрэгтэй.  Ард түмэн гэж ярих дуртай л юм бол?  
Д.Очирбат: Өөр саналтай гишүүн байна уу. Иргэний эрүүл мэндийн даатгалын тухай хууль дээр ажлын хэсгийн ахлагч Одбаяр гишүүн өөрөө энэ  ажлын хэсгийн ахлагчаасаа татгалзаж байгаа. Түүнтэй холбогдуулаад бүлгийн хурал дээр яригдах ёстой байсан асуудал, сая Сонгуулийн хууль  яригдаад,  нэг дэх өдөр энэ асуудал хэлэлцэгдээгүй учраас энэ хуулийг хойшлуулах саналыг бас ирүүлсэн байгаа. Иргэний эрүүл мэндийн даатгалын тухай.
Иргэний эрүүл мэндийн даатгал, Нийгмийн халамжийн тухай хуулиуд хойшлогдлоо.

Нийгмийн даатгалын сангаас олгох тэтгэвэр, тэтгэмжийн тухай хууль

Д.Дондог: Нийгмийн даатгалын сангаас олгох тэтгэвэр, тэтгэмжийн тухай хуулийг манай бүлэг яриагүй юм. Яагаад гэвэл наана чинь тодорхой ороогүй, бусад гэдэг дээр орсон. Тэгээд бүлэг дээр ярьчихаад, тэгээд оруулъя. Завсарлага авч байна.

С.Эрдэнэ: Дондог гишүүн даргын зөвлөл дээр ярьж байхад та өөрөө байсан шүү дээ. 

Д.Дондог: Бусад гэдэг дээр тавьчихсаныг 

С.Эрдэнэ:  95 мянган хөгшчүүлийг гомдоогоод, үүнийг хойш, урагш нь болголгүйгээр, одоо наадах чинь чуулганд багтахгүй шүү дээ. Энэ чуулганд багтахгүй гэдэг чинь ирэх жилд төсөвт суухгүй гэсэн үг, худлаа гэсэн л үг байхгүй юу?

Д.Дондог: Бүлэг дээр хэлэлцье. Би үүнийг хэлэлцэхгүй гэж хэлж байгаа юм биш шүү дээ. Мэдээж хэрэг анхаарал татаж байгаа, яах аргагүй шийдэх асуудал мөн үү? мөн. Тэгэхдээ бүлэг дээр хэлэлцэхгүйгээр орчихоор зэрэг мэдээж дараагаар нь эргээд бүлэг дээрээ бид нар ярина. Тэгээд та нар асуудал танилцуулаагүй гээд бас л асуудал гарна. Тэгэхээр бүлэг дээрээ ярьчихаад, эргэж ороод, аль болохоор 7 сарын 1-ний наана хэлэлцэх талд, миний хувьд санал нэг байгаа. Бүлгийн гишүүд яаж үзэхийг би хэлж мэдэхгүй, нэгд.

Хоёрдугаарт, саяны нэгдэх өдөр бид нар хамаг цагаа Сонгуулийн хууль дээр аваад, ихэнх юмнууд багтаагүй үлдчихсэн юм. Тийм учраас өчигдөр бүлгийн хурал хуралдаж байж нэг асуудал шийдлээ. 
Д.Очирбат: Бүлгийн дэд даргын саналыг хүлээж авлаа.

Гурав дахь санал. Бусад гэдэг асуудал дээр Энхболд гишүүний оруулсан Тамхины хуулийг өнөөдрийн Байнгын хорооны хурлаар хэлэлцье гэсэн саналыг дэмжиж байгаа гишүүд гараа өргөнө үү.

10-4.Дэмжигдсэнгүй
Хуралдаанд ирсэн та бүхэнд баярлалаа.

Хуралдаан 11 цаг 30 минутад өндөрлөв. 

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ:

